
        
            
                
            
        

    
	БУХ, ХУЦ, УХНА ГУРАВ

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


БУХ, ХУЦ, УХНА ГУРАВ

	 

	Урьд нэг айл байжээ. Шуурганд больж зүдэрсэн бух, хуц, ухна ийм гурван амьтныг нутаг дээрээ хаяад нүүх болжээ. Тэр айлын нутаг дээгүүр нэг бар давхиж яваад, өнөөх гуравтай дайралджээ. Бар бухаас асуужээ.

	«Чиний нэр хэн гэдэг вэ? Чиний энэ толгой дээрхийг юу гэдэг юм бэ?» гэхэд бух: 

	«Миний нэр гүзээ ихт Гүнд хаан гэдэг, миний толгой дээрх бол тэнгэрээс хайрласан тэх хар жад» гэжээ. Бар, бухын төмсийг үзээд: 

	«Чиний энэ юу вэ?» гэж асуусанд, бух: 

	«Миний энэ бол аав, ээжээс хайрласан гашуун сонгино» гэжээ. Бар баахан сэжиглэж хуцаас асуужээ. 

	«Чиний нэр хэн гэдэг вэ? гэхэд хуц:

	Толгой ихт Тонж хаан» гэдэг гэв. 

	Ухна ишигнээс асуужээ; 

	«Чиний нэр хэн гэдэг вэ? гэхэд ухна ишигний хариулсан нь 

	«Сахалт ихт санж хаан» гэдэг гэв. Төмсийг нь үзээд

	«Чиний энэ юу вэ?» гэж асуув. 

	«Бардаж ирсэн барын махыг амталж идэх гашуун сонгино» гэхэд нь толгой дээрх эврийг нь бар хараад 

	«Чиний энэ юу вэ?» гэж асуув. 

	«Миний энэ бол эргээд ирсэн барыг эргэлтгүй цохидог эрчит хар муна» гэжээ. 

	Бар ихэд айгаад тэднийг идэж чадсангүй явжээ. Замд нь нэг баавгай дайралдаад,

	«Бар гуай та юунд ингэж давхив?» гэжээ.

	«Энд нэг айхавтар гурван хаан байна» гэсэнд, баавгай; 

	«Ээ, тэр юуны чинь гурван хаан байх вэ? Хоёулаа очиж идье» гээд, тэдэн тийш очиж явтал ухна ишиг өмнөөс нь дэвхцэж зандран бархирсан нь: 

	«Муу бар чамайг би олигтойхон тарган баавгай авчир гэж хэлсэн үгүй юу» гээд, тэдний зүг учиргүй давхихад Бар зугтжээ. Хойноос нь давхисан ухна ишиг мөсөн дээр халтираад аарцгаа хагалж орхив.

	«Чамайг даа, та хоёрыг даа, өмдний тэлээ тасраагүй бол турсагыг чинь хуулах сан» гэж хашхирсаар тийчилж байв.

	Иймд хээр гараад бар хэлсэн нь: 

	«За одоо сахал ихт Санж хаантны өмдний тэлээ тасарчээ. Тэгээгүй бол чи бид хоёр байхгүй сан. Больё одоо, тэр рүү зүглэхээ зогсъё. Ууланд очиж гөрөөс барьж идье» гээд явж байтал замд нь нэг чоно явав. Тэр чоно гэнэт зог тусаж 

	«Бар гуай та, юунд их бачимдаж давхив?»

	«Чамд хэлэх байтугай, сахал ихт Санж хаанд бараалхаж, буруу ялд орох шахаад арайхийж амь мултрав» гэжээ.

	«Үхсэн хойноо, эцгийн чинь хаан байдаг юм бэ? Би одоо очиж иднэ» гэж чонын хэлэхэд: 

	«Хай хай горьгүй байгаа. Би очихгүй» гэв. 

	«Би тэр муу ухнаас айхгүй, та намайг итгэхгүй бол хоёулаа холбоотой явъя» гэлээ.

	Ингээд хоёулаа холбоотой очиж явтал, өнөөх ухна ишиг мөсөн дээр босож чадахгүй, салтаа хагархай хэвтсээр байлаа.

	«Барыг хаантан харвал харж байг. Би очихгүй, өмднийхөө тэлээ залгаж амжаагүй байна» гэж ухна ишиг дажгүй тийчилж байтал. «Тонж хаантан аа. Гараад ирээрэй. Тэнгэр тулсан тэх хар жадаараа эднийг шалавхан алаад орхи» гэж ухна хашхирмагц, хуц гарч ирээд: 

	«Эргээд ирсэн барыг эргэлтгүй цохидог, эрчит муна чинь яав» гээд давхив. Ухна ишиг: 

	«Би одоо өөрийнхөө энэ барыг цохихгүй, харин гашуун сонгинодоо махыг нь дүрж идье» гэж байв гэнэ. 

	«Ээ тэгвэл минийх байна» гээд хуц мөсөн дээгүүр давхиад орхисон чинь эврээ хуга ойчжээ. 

	Бар 

	«Юу идэхээ алд» гээд ум хумгүй зугтжээ. 

	Хуц эргээд: 

	«Муу хар жадны үзүүр мохчихжээ. Билүүдэх гэсээр байгаад хождов» гэлээ. 

	Бард чоно чирэгдсээр шүд нь ярзганаж үхэв.

	Бар түүнийг эргэж хараад: 

	«Чамд инээд, надад ханиад болж байна» гэж уурлан давхиж алсад гарсан хойно сая чоныг харвал чоно аль хэдийн үхсэн байжээ.

	Араатан амьтны ч хоол болсонгүй, нэг нь салтаагаа хагалсан, нөгөө нэг нь эврээ хугалсан, ийм гурван амьтан ногоо гарсан хойно гэртээ эргэж харив гэнэ.

